Y Bendithion 4
Darlleniad Mathew 5:1-12
Pan welodd Iesu yr holl dyrfaoedd, aeth i fyny i ben y mynydd. Pan eisteddodd i lawr, daeth ei ddilynwyr ato, a dechreuodd eu dysgu, a dweud: "Mae’r rhai sy’n teimlo’n dlawd ac annigonol wedi eu bendithio’n fawr, oherwydd mae’r Un nefol yn teyrnasu yn eu bywydau. Mae’r rhai sy'n galaru wedi eu bendithio’n fawr, oherwydd byddan nhw’n cael eu cysuro. Mae’r rhai addfwyn sy’n cael eu gorthrymu wedi eu bendithio’n fawr, oherwydd byddan nhw’n etifeddu'r ddaear. Mae’r rhai sy'n llwgu a sychedu am gyfiawnder wedi eu bendithio’n fawr, oherwydd byddan nhw’n cael eu bodloni'n llwyr . Mae’r rhai sy'n dangos trugaredd wedi eu bendithio’n fawr, oherwydd byddan nhw’n cael profi trugaredd eu hunain. Mae’r rhai sydd â chalon bur wedi eu bendithio’n fawr, oherwydd byddan nhw’n cael gweld Duw. Mae’r rhai sy'n hyrwyddo heddwch wedi eu bendithio’n fawr, oherwydd byddan nhw’n cael eu galw'n blant Duw. Mae’r rhai sy'n dioddef erledigaeth am eu bod yn byw’n gyfiawn wedi eu bendithio’n fawr, oherwydd mae’r Un nefol yn teyrnasu yn eu bywydau.
"Pan fydd pobl yn eich sarhau chi, a'ch erlid, ac yn dweud pethau drwg amdanoch chi am eich bod yn perthyn i mi, dych chi wedi’ch bendithio’n fawr! Byddwch yn llawen! Mwynhewch er gwaetha’r cwbl, achos mae gan Dduw yn y nefoedd wobr fawr i chi. Cofiwch fod y proffwydi oedd yn byw ers talwm wedi cael eu herlid yn union yr un fath!

Adnod 8 Mae’r rhai sydd â chalon bur wedi eu bendithio’n fawr, oherwydd byddan nhw’n cael gweld Duw.
Mae’r Cristion wedi derbyn calon lân newydd.
Bydda i'n rhoi calon newydd i chi, ac yn rhoi ysbryd newydd i chi.  Byddai'n cymryd y galon garreg ystyfnig i ffwrdd ac yn rhoi calon newydd, ufudd i chi.  Eseciel 36:26
Beth yw cyfrifoldeb y Cristion ar ôl dod i gredu?  Ydy Cristion i fod i ddal ati i bechu?
Felly, beth mae hyn i gyd yn ei olygu? Ei bod hi’n iawn i ni ddal ati i bechu er mwyn i Dduw ddangos mwy a mwy o’i haelioni? Na, wrth gwrs ddim! (Rhuf.6:1)

Rhaid i Gristion geisio byw yn lân a sanctaidd. Ddylai Cristion ddim bod yn ansicr ac yn amau o hyd, dydy pobl fel hyn ddim yn cael eu bendithio.
.....peidio amau, am fod y rhai sy'n amau yn debyg i donnau'r môr yn cael eu taflu a'u chwipio i bobman gan y gwynt.  Ddylai pobl felly ddim disgwyl cael unrhyw beth gan yr Arglwydd!  Dyn nhw ddim yn gwybod beth sydd arnyn nhw eisiau. Maen nhw’n byw mewn ansicrwydd. (Iago 1:6-8)
Adnod 9 Mae’r rhai sy'n hyrwyddo heddwch wedi eu bendithio’n fawr, oherwydd byddan nhw’n cael eu galw'n blant Duw.
Pa fath o heddwch sydd o dan sylw yn fa’ma? Heddwch tuag at Dduw drwy ein perthynas â Iesu Grist,

A Duw sy’n gwneud y cwbl – mae wedi gwneud heddwch rhyngon ni ag e’i hun drwy beth wnaeth y Meseia...............Ydy, mae Duw wedi sicrhau heddwch rhyngddo fe’i hun â’r byd drwy beth wnaeth y Meseia. (2 Cor.5:18 -19)

Hefyd, heddwch tuag at ein cyd-Gristnogion.  Mae hyn yn cyd-fynd â’r angen i faddau.  Yn aml mae’n haws dweud na gwneud!  Pa mor aml dyn ni’n clywed am aelodau o fewn un eglwys yn ffraeo? Wrth gwrs os oes gan bobl syniadau anghywir am Dduw a’r efengyl rhaid eu cywiro, nid derbyn popeth yn enw heddwch.
Gadewch i’r heddwch mae’r Meseia’n ei greu rhyngoch chi gadw trefn arnoch chi. Mae Duw wedi’ch galw chi at eich gilydd i fyw fel un corff ac i brofi realiti’r heddwch hwnnw. A byddwch yn ddiolchgar. (Col. 3:15)
Gwnewch eich gorau glas i ddangos bod yr Ysbryd Glân wedi eich gwneud chi’n un, a’i fod yn eich clymu chi gyda’ch gilydd mewn heddwch. (Eff.4:3)
Mae darlun da i ddangos hyn gan John Owen, y Piwritan:-

Roedd dyn yn casglu brigau coed er mwyn cael coed tân.  Mae’r brigau o bob siâp a maint.  Felly er mwyn eu cario yn iawn roedd rhaid eu clymu’n dynn at ei gilydd, felly ninnau yn yr eglwys.

Adnod 10 Mae’r rhai sy'n dioddef erledigaeth am eu bod yn byw’n gyfiawn wedi eu bendithio’n fawr, oherwydd mae’r Un nefol yn teyrnasu yn eu bywydau.

Mae ‘na rywbeth annisgwyl am sôn am erledigaeth ar ôl sôn am heddwch, ond rhaid ei wynebu. Cyn gynted â mae’r byd yn cyfarfod gwir Gristion yna mae 2 ymateb posib – derbyn neu wrthod.  Mae byw y bywyd Cristnogol yn gyson, yn y cartref, yn y gwaith a phob man arall, yn mynd i achosi tensiynau wrth i’r byd sylweddoli fod Cristnogion yn wahanol.  Mae hyn i’w ddisgwyl, ac yn cael ei esbonio’n glir yn y Testament Newydd,

Os ydy'r byd yn eich casáu chi, cofiwch bob amser ei fod wedi fy nghasáu i gyntaf. Tasech chi'n perthyn i'r byd, byddai'r byd yn eich caru chi. Ond dych chi ddim yn perthyn i'r byd, achos dw i wedi eich dewis chi allan o'r byd, felly mae'r byd yn eich casáu chi. Cofiwch beth ddwedais i wrthoch chi: 'Dydy caethwas ddim uwchlaw ei feistr.' Os ydyn nhw wedi fy erlid i, byddan nhw’n eich erlid chithau hefyd. Os ydyn nhw wedi gwneud beth dw i’n ei ddweud wrthyn nhw, byddan nhw’n gwneud beth dych chi’n ei ddweud. (Ioan 15:18-20)
Mae ’na stori sy’n dod o ardal y Bala, o gyfnod y diwygiad ganrifoedd yn ôl, am ddyn aeth i gwyno i’r llys bod pobl oedd yn canu emynau ar eu ffordd adre o’r capel yn ei gadw’n effro. Doedd o ddim yn cwyno am y bobl feddw oedd yn canu cyn y diwygiad gan nad oedden nhw yn deffro ei gydwybod!

Mae diwedd adnodau 10 a 3 yr un fath – sef gwybod fod mwy o fendith i ddod eto.

Dw i’n reit siŵr bod beth dyn ni'n ei ddioddef ar hyn o bryd yn ddim o'i gymharu â'r ysblander gwych fyddwn ni’n ei brofi maes o law. (Rhuf.8:18)

